【ERB Got Talent】
第二話︰「酒」出情傷三部曲

畫面見“My ERB” Facebook專頁代言人蔣知識（Captain K）背向鏡頭，拿起放大鏡專注地研究告示板上的案件資料。

螢幕蓋字：
ERB職人事務所

畫面見一身偵探打扮的蔣知識從辦公椅上轉身望向鏡頭。

蔣知識︰歡迎光臨「ERB職人事務所」！

螢幕蓋字：
Captain K
「ERB職人事務所」
高級調查員

畫面見蔣知識在「ERB職人事務所」內悠閒地澆花，突然傳來開門聲，頭上夾著髮捲，打扮「頹廢」的Mary抱著狗仔走進事務所，並逕自拉開蔣知識身旁的椅子坐下。

蔣知識錯愕地問︰咦！你點入嚟㗎？我鎖咗門㗎喎？

一面憔悴的Mary未有理會蔣知識的提問，強行把狗仔交給蔣知識：麻煩你幫我照顧BB幾日先啦！我要去散心呀…

蔣知識感到很為難：雖然我係乜都幫，但我有鼻敏感喎…乞…乞嚏！話時話呀，你散咩心呀？

Mary開始哭泣：我…我失戀呀…

螢幕蓋字：
Mary
第N次失戀的熟女

Mary：佢已經係我第十個男朋友啦！其實我都只係想我男朋友錫我愛我，得閒會送禮物嚟氹我…

Mary滔滔不絕地向蔣知識列出一連串擇偶要求，卻說得理所當然。

螢幕蓋字以走馬燈形式列出Mary的擇偶要求：
其實我都只係想我男朋友錫我愛我，得閒會送禮物嚟氹我，唔駛好名貴但最好有牌子，同埋答到我今日每日嗰啲「我今日有啲咩唔同呀」嗰類咁嘅問題…

Mary終於說完：呢啲要求都唔係好過份咋嘛？

蔣知識聽到Mary一連串的擇偶要求後直冒冷汗，卻仍努力安撫Mary的情緒：都…唔容易㗎…但與其咁樣頹落去，不如諗辦法放低情傷啦！

螢幕蓋字：
放低情傷

Mary：嗚…我都好想「無痛失戀」呀！ 

螢幕蓋字：
無痛失戀

Mary：如果可以飲番杯嘢之後，咩傷都冇晒咁就好啦！得㗎呵？

螢幕蓋字：
第二話
「酒」出情傷三部曲

[bookmark: _GoBack]蔣知識一口答應：梗係得啦！乞嚏！

蔣知識心想：又要搵「ERB職人」幫手啦！

蔣知識拿起手機，致電ERB「調酒職人」Andy：喂！Andy，有件事想拜託你呀！又有客人失戀啦！

畫面一轉，身處酒吧的ERB「調酒職人」Andy正在跟蔣知識通話。

Andy：OK呀，無問題呀！等我照舊炮製嗰三杯cocktail俾你啦！

螢幕蓋字：
ERB「調酒員基礎證書」課程畢業學員
黃銘雄Andy

畫面見Andy專注地沖調雞尾酒，由倒酒、搖晃到攪拌，技巧純熟，表現專業。

螢幕蓋字：
有姿勢
有實際

蔣知識旁白：等ERB職人為你調製「失戀急救Special」。 

螢幕蓋字：
好Charm呀！

蔣知識旁白：飲完包你傷痛速速走。

螢幕蓋字：
職人幫人
ERB Got Talent

畫面見Andy為第一杯雞尾酒加上裝飾。

蔣知識向Mary遞上第一杯雞尾酒並介紹道：第一杯叫“Empty”，喺Vodka加入甜酒，好易入口，令你不知不覺間產生醉意，就好似愛情咁令人陶醉，但一旦失去就會覺得好空虛。

螢幕蓋字：
Empty
愛情般令人陶醉
易入口！

Mary望著眼前名為“Empty”的雞尾酒，有感而發：嗚…真係講中晒我而家嘅心情，我而家個心真係好empty呀！

螢幕蓋字： 
真係好Empty呀！

畫面見Andy把搖晃後的酒倒入杯中，完成第二杯雞尾酒。

蔣知識向Mary遞上第二杯雞尾酒並介紹道：第二杯叫“Question”，Whisky嘅辛辣、綿密嘅泡沫，同酸甜冰涼嘅口感…

螢幕蓋字：
Question
愛情般難以捉摸

蔣知識：就好似愛情咁，甜酸苦辣，包羅萬有，難以捉摸。

螢幕蓋字：
甜酸苦辣
包羅萬有

Mary回想起與前男友的悲歡離合，不禁悲從中來：係呀，我哋以前好sweet㗎…我都唔明，我又咁靚，又無乜要求，點解佢都會唔要我呀？

螢幕蓋字：
咁都叫無要求！？

蔣知識心想：佢…果然係極品！

螢幕蓋字：
果然係極品！

畫面見Andy混合不同的酒材，製作最後一杯雞尾酒。

蔣知識向Mary遞上最後一杯雞尾酒並介紹道：飲埋最後呢杯“Move on”，入口冰爽透心涼，係時候重新出發啦！

螢幕蓋字：
Move on
讓愛情重新出發
冰爽透心涼

畫面見Mary飲過最後一杯雞尾酒，除下眼鏡，伏在桌上盡情大哭。

蔣知識猛搖頭，心想：唔知邊個咁唔好彩會遇到佢啦…

螢幕蓋字：
唔知邊個咁唔好彩會遇到佢啦…

哭過一場的Mary終於抬起頭來，用雙手抹乾臉上的眼淚，但妝容早已全掉，慘不忍暏。

Mary看似振作起來，用雙手撥一撥頭髮，但仍難掩臉上憔悴：我Move on啦！

螢幕蓋字：
我Move on啦！

蔣知識看見Mary的妝容嚇了一跳：你個妝咩事呀？

螢幕蓋字：
 “My ERB” Facebook專頁
蔣知識（隊長）Facebook專頁

畫面見拍攝掤前的蔣知識拿著酒杯，幻想著自己是一個風度翩翩的型男。

突然傳來Mary不耐煩的聲音︰收工啦，唔好阻住晒啦！

蔣知識連聲道歉，尷尬地離開拍攝掤：梳ly梳ly…我走㗎啦…走㗎啦…

螢幕蓋字：
梳ly梳ly

螢幕蓋字︰
職人幫人 ERB Got Talent
ERB熱線：182 182 

www.erb.org

蔣知識︰職人幫人，ERB Got Talent！

螢幕蓋字︰
待續…
